FORU AGINDUA, prestazio ortoprotesikoa arautzen duena (kanpoko ortoprotesien modalitatea) eta Nafarroako prestazio ortoprotesikoa kudeatzen laguntzen duten establezimenduen erregistroa sortzen duena. 
Espainiako Konstituzioak 43. artikuluaren 1. apartatuan ezartzen du herritarrek osasuna babestuta egoteko eskubidea dutela, eta artikulu beraren 2. apartatuan ezartzen du botere publikoek dutela osasun publikoa antolatu eta zaintzeko eskumena, prebentzioko neurriez eta beharrezkoak diren zerbitzuez eta prestazioez baliatuz.
Beste alde batetik, Nafarroako Foru Eraentza Berrezarri eta Hobetzeari buruzko abuztuaren 10eko 13/1982 Lege Organikoaren 53.1 artikuluak ezartzen du Nafarroari, barne osasun eta higiene alorretan, gaur egun dituen ahalmenak eta eskumenak dagozkiola eta, gainera, Estatuko oinarrizko legeria lege bidez garatzea eta betearaztea.  53. artikuluaren 2. apartatuan xedatzen denaren arabera, bere lurraldearen barnean, Nafarroak aitzineko idatz-zatiak aipatzen duen gaiari dagozkion zerbitzu guztiak antolatu eta administratu ahal ditu, eta haiekin zerikusia duten erakunde, entitate eta fundazio guztien tutoretza eginen du.
Osasun Sistema Nazionalaren Kohesioari eta Kalitateari buruzko maiatzaren 28ko 16/2003 Legeak 7. artikuluan ezartzen duenaren arabera, Osasun Sistema Nazionaleko prestazioen katalogoaren xedea da bermatzea herritar guztiei arreta integrala, iraunkorra eta egokia jasotzeko oinarrizko baldintza orokor berak aplikatzen zaizkiela. Gainera, artikulu horretan xedatzen da katalogoko prestazioetako bat prestazio ortoprotesikoa dela.
Horrez gainera, maiatzaren 28ko 16/2003 Legearen 8. artikuluan honako bereizketa hau ezartzen da Osasun Sistema Nazionaleko oinarrizko zerbitzu orokorren zorroaren barruan: batetik, zorro osagarri komuna (honen barruan prestazio ortoprotesiko anbulatorioa dago; kanpoko ortoprotesiak); bestetik, oinarrizko laguntza-zerbitzuen zorro erkidea (honen barruan ebakuntza bidezko inplanteak daude).
Lege berak 17. artikuluan ezartzen duenez, prestazio ortoprotesikoa da osasun-produktuak, ezargarriak zein bestelakoak, erabiltzea gorputzeko egitura bat, osorik edo zati bat, ordezteko edo beraren funtzioa aldatzeko, zuzentzeko edo errazteko. Gainera, prestazio hori “osasun-zerbitzuek eginen dute edo, bestelako, diru-laguntza bidez emanen da, osasunaren arloko administrazio eskudunek erregelamenduz ezartzen dituzten kasuetan eta ezartzen dituzten arauekin bat etorriz”.
Halaber, lege horren 8 quinquies artikuluan zerbitzuen zorra osagarria zer den azaltzen da: autonomia-erkidegoek beren eskumeneko esparruan onartu ahal duten zerbitzu-zorroa, gutxienez Osasun Sistema Nazionaleko zorro orokorreko zerbitzuak eduki behar dituena (bai oinarrizko laguntza-zerbitzuak, bai zerbitzu osagarriak, bai zerbitzu gehigarriak), eta herritar guztiei bermatuta, gainera.
Beste alde batetik, prestazio ortoprotesikoa zer den 1030/2006 Errege Dekretuaren VI. eranskinean ezartzen da (1030/2006 Errege Dekretua, irailaren 15ekoa, Osasun Sistema Nazionaleko ohiko zerbitzuen zorroa eta hura gaurkotzeko prozedura ezartzen dituena).
Gainera, azaroaren 2ko 1506/2012 Errege Dekretuak Osasun Sistema Nazionaleko prestazio ortoprotesikoaren zorro erkide osagarria arautzen du, eta prestazio ortoprotesikoa finantzatzeko gehieneko zenbatekoak ezartzeko oinarriak ezartzen ditu.
Osasun, Kontsumo eta Gizarte Ongizaterako Ministerioak gai honi buruzko zenbait ministro-agindu onartu ditu. SCB/45/2019 Agindua, urtarrilaren 22koa, 1030/2006 Errege Dekretuaren VI. eranskina aldatzen duena (1030/2006 Errege Dekretua, irailaren 15ekoa, Osasun Sistema Nazionaleko ohiko zerbitzuen zorroa eta hura gaurkotzeko prozedura ezartzen dituena); honen bidez produktu ortoprotesikoen eskaintza egiteko eta aldatzeko prozedura arautzen da eta zuzenketa-koefizienteak ezartzen dira. SCB/480/2019 Agindua, apirilaren 26koa, 1030/2006 Errege Dekretuaren I., III. eta VI. eranskinak aldatzen dituena (1030/2006 Errege Dekretua, irailaren 15ekoa, Osasun Sistema Nazionaleko ohiko zerbitzuen zorroa eta hura gaurkotzeko prozedura ezartzen dituena).
Nafarroako Foru Komunitatearen esparruan, urtarrilaren 26ko 17/1998 Foru Dekretuak Osasunbidea-Nafarroako Osasun Zerbitzuaren kanpo-protesiei, gurpil-aulkiei, ortesiei eta protesi bereziei dagokien prestazio ortoprotesikoa arautzen zuen. Foru dekretu horretan arautzen ziren prestazioetako batzuk ez dira ageri Osasun Sistema Nazionaleko zerbitzu komunen zorroan, baina Osasunbidea- Nafarroako Osasun Zerbitzuaren zorro osagarrian badaude. 
Gainera, urtarrilaren 26ko 17/1998 Foru Dekretuaren arabera prestazio ortoprotesikoak finantzatzeko modu bakarra laguntza ekonomikoa ematea zen, hain zuzen ere pertsona onuradunei jasandako gastuak itzultzea.
Beste alde batetik, Nafarroako 2014-2020 Osasun Planean ezartzen diren helburuetako bi herritarren desgaitasuna murriztea eta autonomia pertsonala hobetzea dira.
Hori guztia kontuan harturik, foru agindu honen bidez aukera eman nahi da prestazio ortoprotesikoak zuzenean jasotzeko eta beren borondatez Nafarroako prestazio ortoprotesikoa kudeatzen laguntzen duten establezimenduen erregistroan inskribatzen diren osasun-establezimendu baimendunek egiteko (erregistro hori xedapen honen bidez sortzen da). Aurrera egin nahi da herritar guztiek prestazio horiek jasotzeko aukera bera edukitzeko bidean, batzuetan pertsona batzuek ez baitute dirua baliagarri edukitzen prestazioa behar dutenean. Izan ere, agindu berriaren arabera, pertsona onuradunek ez dute erabili beharko gastua itzultzeko sistema, hau da, ez dute edukiko zertan lehenbizi prestazioa ordaindu eta gero Osasun Administrazioari dirua itzultzeko eskatu. Prestazioa ordaintzeko modua pertsona onuradunak bere borondatez hautatzen ahalko du foru agindu honetan arautzen diren prozeduren artetik.
Beraz, xedapen honen funtsezko helburuetako bat da prestazioa jasotzeko prozedura eta horretarako bete beharreko baldintzak erraztea; horretarako, ezinbestekoa da zuzeneko ordainketen prozedurari heltzen dioten ortopediei zuzenean ordaintzeko sistema ezartzea, gastuak itzultzeko prozedura bere hartan utzita (noizean behin baizik ez erabiltzeko). 
Gainera, foru agindu hau material ortoprotesikoaren katalogoa eguneratu ondoren onartzen da. Katalogo horretan finantzatzen diren produktuekin batera finantzaketa-mugak eta produktuak agintzeko, emateko, berritzeko eta konpontzeko baldintzak ezartzen dira; eguneratzearen ondorioz katalogo hau honako katalogo hauetara egokitu da: gurpil-aulkien, ortesien eta ortoprotesi berezien katalogo komuna (Osasun, Kontsumo eta Gizarte Ongizaterako Ministerioak onartua urtarrilaren 22ko SCB/45/2019 Aginduaren bidez) eta kanpoko protesien (gorputz-adarren protesiak ez besteak), audifonoen osagai diren entzuteko protesien eta entzuteko inplanteen kanpoko piezen ordezkoen eta ebakuntza bidezko inplanteen kanpoko piezen ordezkoen katalogoa (apirilaren 26ko SCB/480/2019 Aginduaren bidez onartua).
Horrenbestez, Nafarroako Gobernuari eta Lehendakariari buruzko abenduaren 3ko 14/2004 Foru Legeak xedatzen duenarekin bat, honako hau 
AGINTZEN DUT:
1. artikulua.- Xedea.
1. Foru agindu honen xedea da Nafarroako prestazio ortoprotesikoaren araubidea ezartzea, kanpoko ortoprotesien modalitatea, hain zuzen, eta prestazio hori jasotzeko prozedura eta ordaintzeko sistema arautzea.
2. Gainera, foru agindu honen bidez Nafarroako prestazio ortoprotesikoa kudeatzen laguntzen duten establezimenduen erregistroa sortzen da.
2. artikulua. Kanpoko prestazio ortoprotesikoa, modu anbulatorioan ematen dena.
1. Osasunbidea-Nafarroako Osasun Zerbitzuak bere prestazioetan sartuko ditu Osasun Sistema Nazionalaren zorro osagarri komuneko kanpoko produktu ortoprotesiko guztiak (modu anbulatorioan ematen direnak) eta foru agindu honen I. eranskinean biltzen diren zorro osagarriko produktu guztiak.
2. Kanpoko ortoprotesiak gorputzean ezartzen ez diren osasun-produktuak dira. Produktu bakoitza erabiltzen hasi aurretik, prestatu egin behar da, erabiltzaile jakin batentzat egokitu behar da  edo oinarrizko doikuntza bat egin behar zaio. Hauen barruan honako atal hauek daude:
a) Kanpoko protesia: kanpoko ortoprotesia, organo bat edo gorputz-egitura bat edo beraren funtzioa osorik edo zati batez ordezteko erabiltzen dena.
b) Gurpil-aulkia: kanpoko ortoprotesia, norbanako ibilgailutzat hartzen dena eta mugitzeko gaitasun funtzionala modu iraunkorrean galduta daukan pertsona bat garraiatzeko erabiltzen dena, beraren desgaitasun-mailara egokituta.
c) Ortesia: kanpoko ortoprotesia, sistema neuromuskularraren edo eskeletikoaren egitura edo funtzioa aldatzeko erabiltzen dena.
d) Ortoprotesi berezia: kanpoko ortoprotesia, aurreko ataletan sartu ezin dena, gorputz-funtzio bat aldatzen edo ordezten duena edo mugitzeko gaitasuna murriztuta duten pertsonei ibiltzen laguntzen diena.
3. Prestazio ortoprotesikoaren barruan honako hauek sartzen dira: ortoprotesia agintzea (preskripzioa), berritzeak eta konponketak barne, ematea eta ordaintzea.
4. Ez dira sartzen prestazio honetan kiroletan erabiltzen diren produktu ortoprotesikoak.
3. artikulua. Aplikazio-esparru subjektiboa.
1. Foru agindu honen xede diren prestazioen onuradunak Osasunbidea-Nafarroako Osasun Zerbitzuaren osasun-arreta jasotzeko eskubidea duten pazienteak dira. 
2. Entzumena galduta duten pertsonak direla eta, jarraian azalduko diren baldintzak betetzen dituzten pertsonek arretarako eskubidea dute, hau da, entzuteko protesiak hornitzeko, jartzeko, egokitzeko, kontrolatzeko eta mantentzeko eskubidea: 
a. Pazienteak 26 urte baino gutxiago eduki behar ditu.
b. Protesia behar duela adierazi behar du Nafarroako Ospitaleguneko Otorrinolaringologia Zerbitzuak (ORL).
c. Pazientea hipoakusiaren arreta goiztiarraren programan egon behar da.
3. Audifonoak finantzatzeko adina mailaz maila igoko da 26 urtera arte: urtero bi urteko tartea gehituko da, harik eta 2022. urtean hogeita sei urtera heldu arte. 
4. artikulua. Preskripzioa.
1. Produktu ortoprotesikoen erabilera mediku espezialistek agindu behar dute, bai Osasunbidea-Nafarroako Osasun Zerbitzukoek, bai Osasun Sistema Nazionalekoek, bai itundutako zentroetakoek (Osasunbidea-Nafarroako Osasun Zerbitzuak bideratutako pazienteak).
2. Osasunbidea-Nafarroako Osasun Zerbitzuko Kudeatzailetzaren titularraren ebazpen baten bidez lehen mailako arretako medikuek agintzen ahal dituzten katalogoko produktuen azpitaldeak ezarriko dira.  
3. Osasunbidea-Nafarroako Osasun Zerbitzuak berariazko dokumentu batean aginduko du produktuaren preskripzioa; paperean edo modu telematikoan eman dezake, eta honako datu hauek adierazi behar ditu: 
- Produktua agintzen duen medikuaren identifikazio-datuak: izena, elkargokide zk., osasun-zentroa, zerbitzua eta espezialitatea.
- Onuradunaren identifikazio-datuak: izen-abizenak, egoitza, telefonoa, jaioteguna, CIPNA kodea eta zer kolektibotakoa den.
- Zergatik agintzen den produktua erabiltzeko: laneko istripua, trafiko-istripua, kirol-istripua edo bestelako istripuren bat (zehaztu), sortzetiko malformazioa, gaixotasuna edo besteren bat (zehaztu).
- Diagnostikoa: produktua erabili beharra eragiten duen desgaitasuna edo patologia, produktua agintzeko orduan eragina izan duten elkartutako patologiak, gainerako informazio kliniko jakingarri guztia.  Beharrezkoa izanez gero, gizarte-balorazioa erantsiko da: egiten dituen jarduerak, bizi den ingurunea eta abar.
- Produktuaren identifikazioa (kodea eta mota edo izena).
- Agindu-mota: zehaztu behar da produktua lehenengoz agintzen den, agindua berritzen den (arrazoia emanda) edo piezaren bat konpontzen edo ordezten den.
- Erabiltzaileari emandako produktuan egin beharreko aldaketak, behar izanez gero.
- Produktuaren erabilera agintzen duenaren sinadura eta data.
- Berrikuspenak, beharrezkoak izanez gero.
4. Erabiltzaileari emandako produktua egokitu behar izan bada edo erabiltzailearen neurrira egin bada, erabilera agindu duenak ontzat eman behar du, bidezko egiaztapenak egin ondoren.
5. Halaber, 3. motako produktu egokituaren (ADAP3) edo neurrira egindako produktuaren (MED) prestazioa onartuz gero, erabilera agindu duenak produktua egiaztatu beharko du.
6. Preskripzio-dokumentuen baliozkotasuna hilabetekoa izanen da. Baliozkotasun-aldia amaitu zaien dokumentuak ez dira onartuko prestazioa emateko, eta nahitaez adierazi beharreko datu guztiak ez daudenak ere ez.  
5. artikulua. Aurretiazko baimena produktu jakin batzuetarako.
Osasunbidea-Nafarroako Osasun Zerbitzuko Kudeatzailetzaren titularraren ebazpen baten bidez zehaztuko da zer produktutarako beharko den aurretiazko baimena edo ikusonespena eman aurretik.
6. artikulua. Ematea. 
1. Produktu ortoprotesikoak Nafarroako Gobernuko Osasun Departamentuak baimendutako osasun-establezimenduetan emanen dira. Establezimendu horiek baimentzeko prozedura honako bi dekretu hauetan arautzen da: 1277/2003 Errege Dekretua, urriaren 10ekoa, osasun-zentro, osasun-zerbitzu eta osasun-establezimenduen baimenei buruzko oinarri orokorrak ezartzen dituena; 214/1997 Foru Dekretua, irailaren 1ekoa, osasun zentro, zerbitzu eta establezimenduak sortu, eraberritu edo lekuz aldatu eta horien funtzionamendurako baimenak arautzen dituena.
2. Produktu ortoprotesiko egokituak eta neurrira egindakoak honako establezimendu hauetan soilik emanen dira: 86/1999 Foru Aginduan (martxoaren 16koa, Osasun kontseilariak emana, ortopedia establezimenduek administrazio baimena eskuratzeko gutxieneko baldintza teknikoak eta osasun baldintzak ezartzen dituena) edo horren ordezko arautegian ezartzen diren baldintzak betetzen dituzten ortopediako establezimenduetan. 
3. Aldebiko hipoakusia neurosentsorial, transmisibo edo misto iraunkorra duten hogeita sei urtera arteko pazienteei, belarririk zolienean 40dB-tik gorako entzumen-galera dutela beste tratamendurik ipini ezin zaienei, audioprotesi-establezimendu baimenduetan soilik eman eta egokitu ahal izanen zaizkie entzuteko protesiak, hain zuzen ere 71/2009 Foru Aginduan ezartzen diren baldintzak (umeentzako audioprotesiak egokitzeko lokalei eta ekipoei buruzkoak barne) betetzen dituztenetan (71/2009 Foru Agindua, maiatzaren 22koa, Osasuneko kontseilariak emana, audioprotesien establezimenduak sortu edo eraberritzeko eta horien funtzionamendurako baimenak emateko baldintzak ezartzen dituena). 
Audioprotesi-establezimenduek helduen zein haurren audifonoak ebaluatzeko, egokitzeko, kontrolatzeko, gainbegiratzeko eta mantentzeko protokoloak sartu beharko dituzte beren kalitatea bermatzeko sisteman (sistema hau nahitaezkoa da maiatzaren 22ko 71/2009 Foru Aginduaren 13. artikuluaren arabera). Protokolo horietan foru agindu honen II. eranskinean ezartzen dena arautu behar da gutxienez.
4. Establezimenduek medikuak preskripzio-dokumentuan adierazitako motako produktuak soilik eman ahal izanen dituzte. Preskripzioan produktu jakin baten izena agertuz gero, establezimenduan eskaintzen diren mota bereko beste produktu bat eman ahal izanen da, preskripzioa egin duen medikuak ordeztearen kontrako ezer adierazi ez badu.
Produktua neurrira egin behar bada edo erabiltzailearentzat egokitu behar bada:
- Establezimenduaren kontura izanen dira produktua egiteko edo egokitzeko egin beharreko zuzenketa guztiak.
- Produktua prestatzean establezimenduak kontuan hartu beharko ditu preskripzioa egin duen espezialistaren jarraibideak.
5. Produktuarekin batera erabiltzaileari honako hauek ere eman beharko zaizkio: osasun-produktuen arautegian ezartzen den informazioa; berme-ziurtagiria; informazio-orria, erraz ulertzeko modukoa eta desgaitasuna duten pertsonek irakurtzeko modukoa, produktua ongi zaintzeko gomendio zehatzak ematen dituena eta gaizki ez erabiltzeko zer egin behar den azaltzen duena, prestazio ortoprotesikoaren arduradunak ezartzen duenarekin bat etorriz. Nolanahi ere, azaroaren 16ko 1/2007 Legegintzako Errege Dekretuak, Kontsumitzaileak eta Erabiltzaileak Defendatzeko Lege Orokorraren testu bateratua eta beste lege osagarri batzuk onesten dituenak, xedatzen duena bete beharko da.
7. artikulua. Nafarroako prestazio ortoprotesikoa kudeatzen laguntzen duten establezimenduen erregistroa.
1. Nafarroako prestazio ortoprotesikoa kudeatzen laguntzen duten establezimenduen erregistroa sortzen da. Horren helburua da pertsona onuradunei informazioa ematea Osasunbidea-Nafarroako Osasun Zerbitzuak finantzatzen dituen produktu ortoprotesikoak eskatzen ahal diren establezimendu baimenduei buruz.
2. Erregistro publikoa da eta establezimenduak beren borondatez inskribatuko dira eta beren borondatez hartuko dute baja. Establezimendu bati baja eman nahi izanez gero, gutxienez bi hilabete lehenago eman beharko da aurreabisua.
3. Erregistroak informazioa emanen du inskribatutako establezimendu bakoitzean ematen diren produktu ortoprotesikoez, hau da, zorro osagarriaren eta gehigarriaren katalogo komuneko produktuez. Erregistroan inskribatutako establezimenduen titularrak diren pertsonek edo entitateek Nafarroako prestazio ortoprotesikoan sartzen diren produktuen zerrenda aldatzeko eskatu ahal izanen dute.
8. artikulua. Nafarroako prestazio ortoprotesikoa kudeatzen laguntzen duten establezimenduen informazio publikoa. 
1. Pertsona erabiltzaileek eskura edukiko dute Nafarroako prestazio ortoprotesikoa kudeatzen laguntzen duten establezimenduen erregistroan inskribatutako establezimendu baimenduen zerrenda. Zerrendan establezimendu bakoitzaren jarduera-mota zehaztuko da eta nolako osasun-produktuak ematen dituen azalduko da.   
Horretarako, Osasunbidea-Nafarroako Osasun Zerbitzuak webgunea sortuko du eta bertan ezarriko du Nafarroako prestazio ortoprotesikoa kudeatzen laguntzen duten establezimenduen zerrenda eguneratua. 
2. Preskripzio bat egiten denean, informazio horren berri eman ahal izanen zaio erabiltzaileari. 
9. artikulua. Jarraipenerako eta kontrolerako ahalmenak.
1. Osasunbidea-Nafarroako Osasun Zerbitzuaren prestazio ortoprotesikoak kudeatzeko eskumena daukan zerbitzuak beharrezkotzat jotzen dituen egiaztapen guztiak egin ahal izanen ditu ematen diren produktuek medikuek agindutakoak direnez egiaztatzeko.
2. Produktuak ematen dituzten establezimenduek preskripzioak egiten dituzten medikuek adierazten dizkieten zuzenketak egin beharko dituzte produktuetan, bai lehen preskripzioetan, bai konponketetan. 
3. Desadostasunen bat sortzen bada establezimenduen eta preskripzioak egiten dituzten espezialisten artean aurreko apartatuan aipatzen diren osasun-produktuen zuzenketak direla eta, Osasunbidea-Nafarroako Osasun Zerbitzuaren prestazio ortoprotesikoak kudeatzeko eskumena daukan zerbitzuak ebatziko du.
4. Egoera berezietan edo aparteko arrazoiak tarteko, erabili aurretik egokitu beharreko edo neurrira egindako osasun-produktuen egiaztapena pertsona erabiltzailearen eta Osasunbidea-Nafarroako Osasun Zerbitzuaren prestazio ortoprotesikoak kudeatzeko eskumena daukan zerbitzuaren onarpenarekin egin ahal izanen da. 
10. artikulua. Prestazioa ordaintzea.
1. Prestazio ortoprotesikoa (kanpoko ortoprotesien modalitatea) honako era hauetara ordaindu ahal izanen du Osasunbidea-Nafarroako Osasun Zerbitzuak:
a) Zuzenean produktua ematen duen establezimenduari; ordaintzeko modua Osasunbidea-Nafarroako Osasun Zerbitzuaren kudeatzaileak arautuko du ebazpen baten bidez.  Ordaindu beharreko kopurua pazienteak egin beharreko ekarpenaren eta produktuaren prezioaren araberakoa izanen da. Produktua ematen duen establezimenduari zuzenean ordaindu ahal izateko, apartatu honen c) letran ezartzen dena gorabehera, establezimendua Nafarroako prestazio ortoprotesikoa kudeatzen laguntzen duten establezimenduen erregistroan inskribatuta egon behar da eta berariaz onartu behar ditu aurrean aipatutako ebazpenean ezarritako baldintzak. 
b) Pazienteari ordaindu, gastuak itzultzeko prozedura izapidetu ondoren.
c) Hautatutako hornitzaileari ordaindu, kontratua sinatu bada Osasunbidea-Nafarroako Osasun Zerbitzuarekin.
2. Produktu ortoprotesikoak hornitzen eta egokitzen dituzten establezimendu batek hautatzen badu halako produktuak hornitzea Osasunbidea-Nafarroako Osasun Zerbitzuaren kargura, bere gain hartu beharko ditu ezarritako baldintza guztiak eta erabiltzaileei ezin kobratu izanen die produktuaren arabera egin beharreko ekarpenaz gaineko kopuru osagarririk.
3. Nolanahi ere, ordaintzeko modua gorabehera, pertsona erabiltzaileak ezarritako ekarpena egin beharko du.
11. artikulua. Zuzenean ordaindu produktua ematen duen establezimenduari.
Prestazio ortoprotesikoa zuzenean ordaintzeko establezimendu hornitzaileari, establezimendua Nafarroako prestazio ortoprotesikoa kudeatzen laguntzen duten establezimenduen erregistroan inskribatuta egon behar da eta produktua hornitzeko baimena eduki behar du.
Prestazioa establezimendu hornitzaileari zuzenean ordaintzeko, 10.1.a) artikuluan ezartzen dena aplikatuko da. 
12. artikulua.  Gastuak itzultzeko prozeduraren bidez ordaindu.
1. Pertsona erabiltzaileek foru agindu honetan aipatzen diren produktu ortoprotesikoak eskuratzeko egiten dituzten gastuak itzultzeko eskatu ahal izanen dute. Eskaera medikuak produktuaren preskripzioa egiten duenetik bost urte igaro baino lehen aurkeztu beharko zaio Osasunbidea-Nafarroako Osasun Zerbitzuaren prestazio ortoprotesikoak kudeatzeko eskumena daukan zerbitzuari; eskaerarekin batera honako dokumentazio hau ere aurkeztu beharko da:
a) Preskripzioaren dokumentua, foru agindu honen 4. artikuluan eskatzen diren datu guztiekin, eta, behar izanez gero, Osasunbidea-Nafarroako Osasun Zerbitzuaren aurretiazko baimena.
b) Produktuaren erosketaren frogagiria, jatorrizkoa zein kopia; honako datu hauek agertu behar dira: establezimendu hornitzailearen identifikazio-datuak; produktuaren identifikazio-kodea, hornitzailea, modeloa eta serie-zenbakia; noiz eman zaion erabiltzaileari; zenbat ordaindu duen erabiltzaileak.  Gainera, produktua Osasun Sistema Nazionalaren eskaintzakoa dela egiaztatzen duen prezintua edo antzeko zerbait emanen da. Kopiak aurkeztu eta zalantzarik izanez gero, Prestazio eta Itunen Kudeaketarako Zerbitzuak jatorrizko egiaztagiriak aurkezteko eskatu ahal izanen du, konparatzeko.
c) Ordainketaren egiaztagiria.
d) Bankuaren datuak, ordainketa egiteko.
2. Osasunbidea-Nafarroako Osasun Zerbitzuak beharrezko izapideak eta egiaztapenak egin ondoren bidezko diru-kopurua ordainduko da; kopuru hori inolaz ere ez da izanen katalogoan produktu bakoitzerako ezarritako finantzaketaren gehieneko zenbatekoa baino gehiago. Pertsona erabiltzaileak diru-ekarpena egiten badu, itzuli beharreko zenbatekoa fakturaren zenbatekoaren eta ekarpenaren arteko diferentzia izanen da edo, bestela, produktuaren gehieneko tarifaren eta erabiltzailearen ekarpenaren arteko diferentzia.
13. artikulua.  Zuzenean ordaindu Nafarroatik kanpoko establezimenduari.
1. Prestazio ortoprotesikoa Nafarroatik kanpoko establezimendu bati zuzenean ordaintzeko, aurretik baimena eman beharko du prestazio ortoprotesikoaren gaineko eskumena daukan zerbitzuak berariazko ebazpen baten bidez.
2. Baimena emateko honako hauek beharko dira:
a) Erabiltzailearen eskaera.
b) Medikuaren preskripzioa, adierazten duena Nafarroan ez dagoela produktua hornitzen duen establezimendurik, oso berezia baita.
c) Produktu ortoprotesikoaren aurrekontua.
d) Pazientearen adierazpena: ez dela gauza bere kabuz produktua ordaintzeko.
14. artikulua. Produktuak berritzea. 
1. Produktu ortoprotesikoa berritu beharra mediku-txosten baten bidez frogatu behar da, foru agindu honen 4. artikuluan ezartzen den bezala. Txosten horretan azaldu beharko da pazientearen zer inguruabar klinikorengatik da beharrezkoa hura erabiltzen ari den produktua berritzea. Katalogoan produktua berritzeko ezarritako aldia amaitzea ez berez aski izanen produktua berritu behar izateko; aitzitik, preskripzioa egin zuen medikuak produktua berritu behar denez aztertu beharko du. 
2. Produktua berritu beharra justifikatzeko erabiltzen den egoera erabilera txarraren edo desegokiaren ondoriozkoa bada, ez da emanen produktua berritzeko baimena.
3. Ez da finantzatuko produktu bat berritzea katalogoan ezarritako gutxieneko aldia amaitu baino lehen (medikuak preskripzioa egin duenetik zenbatuta). Aldi hori honako kasu hauetan laburtzen ahal da, preskripzioa egin duen medikuak arrazoituz gero:
a) Produktua adin txikiko batentzat bada eta egokitu behar bada, hazten ari dela eta.
b) Patologiaren bilakaeraren edo aldaketa antropometrikoen ondorioz beharrezkoa izanez gero.
c) Inguruabar objektiboen ondorioz produktuak narriadura handia jasaten duenean. 
4. Produktuaren egoera aztertzean ondorioztatzen bada erabiltzen jarraitzeko moduan dagoela, Osasunbidea-Nafarroako Osasun Zerbitzuak konpontzeko bakarrik eman lezake baimena.
15. artikulua. Konponketak. 
1. Osasunbidea-Nafarroako Osasun Zerbitzuak produktu ortoprotesikoen konponketa finantzatuko du, bidezko egiaztapenak egin ondoren eta, kasu batzuetan, preskripzioa egin duen medikua nor den zehaztuta. Aurrekontu xehatua aurkeztu beharko da.
2. Produktuaren bermeak estaltzen dituen konponketak ez dira ordainduko.
3. Produktua konpontzeko baimena emateko ezinbestekoa da konpondu beharraren sorburua ez izatea haren erabilera txarra. 
4. Konponketarengatik gehienez ordainduko zenbatekoa ez da izanen produktuaren finantzaketaren gehieneko zenbatekoaren % 60 baino gehiago. 
16. artikulua. Produktuak berrerabiltzea. 
Osasunbidea-Nafarroako Osasun Zerbitzuko kudeatzailearen ebazpen baten bidez zehaztuko da zer produktu berrerabiltzen ahal diren eta nola eta zertarako erabiltzen ahal diren.
17. artikulua. Ordaintzera behartutako hirugarrenak.
Osasunbidea-Nafarroako Osasun Zerbitzuak prestazio ortoprotesikoa ordaintzeko eskatuko die horretara behartuta dauden hirugarrenei. 
Lehenengo xedapen gehigarria. Gehieneko finantzaketa ezarrita ez duten produktuak.
Gehieneko finantzaketa ezarrita ez duen kanpoko ortoprotesia erosi nahi izanez gero, aurretik aurrekontua aurkeztu behar zaio Osasunbidea-Nafarroako Osasun Zerbitzuaren prestazioen gaineko eskumena daukan zerbitzuari eta horrek onartu egin beharko du. 
Bigarren xedapen gehigarria. Informazio-sistemak.
Sustatuko da informazio-sistemak ezartzea prozesu osoaren kudeaketa integrala errazteko: preskripzioa erregistratu, produktua egokitu, hornitu eta ordaindu.
Lehen xedapen iragankorra. Aurreko eskaerak.
Foru agindu hau indarrean ipini aurretik Prestazio eta Itunen Kudeaketarako Zerbitzuari aurkezten zaizkion eskaerak aurkezten direnean aplikatzen den arautegian ezartzen denarekin bat etorriz izapidetu eta ebatziko dira.
Bigarren xedapen iragankorra.  OFEPO sistema ezartzea.
Foru agindu honen xede diren produktu ortoprotesikoen eskaintza Osasun, Kontsumo eta Gizarte Ongizaterako Ministerioak Osasun Sistema Nazionalaren produktu ortoprotesikoen eskaintzari buruz (OFEPO) xedatzen duenera moldatu beharko da.
Xedapen indargabetzaile bakarra. Indargabetzeak.
Indargabetuta gelditzen da 116/2015 Foru Agindua, uztailaren 28koa, Osasuneko kontseilariarena (horren bidez prozedura ezartzen da Osasunbidea-Nafarroako Osasun Zerbitzuak prestazio ortoprotesikoa itzultzeko), bai eta foru agindu honetan ezarritakoaren kontrakoak diren maila bereko edo apalagoko xedapen guztiak ere. 
Azken xedapen bakarra. Indarra hartzea.
Foru agindu hau Nafarroako Aldizkari Ofizialean argitaratu eta hurrengo egunean jarriko da indarrean. 
Iruñean, 
OSASUNEKO KONTSEILARIA,
Santos Induráin Orduna
